
Ụmịedemede  

Mbunuche nchọcha a bụ ịchọputa mkpa ọ di iji ICT kuzi ụda asụsụ Igbo n’ụlọ akwụkwọ dị elu na nke 
sekọndịrị na Naijirịa. Nchọcha a gakwara n’ihu ịchọputa uru dịgasi n’iji ICT kuzi ụda asụsụ. Atụtụ a gbasoro 
mee nchọcha a bụ atụtụ Adịm gara gara asụsụ nke Fishman (1989). Usoro a gbasoro mee nchọcha bụ nke 
sọvee nkọwa. Ụzọ e si nakọta ihe e ji mee nchọcha a bụ site na ajụjụ ọnụ n’ebe ndị nkuzi na-akụzi n’ụlọ 
akwụkwọ mahadum na nke sekọndịrị dị na steeti Enugwu. A chọpụtara na ọtụtụ ụlọ akwụkwọ mahadum na 
nke sekọndịrị adịghị eji ICT akụzi ụda asụsụ. Nke ọzọ bụ na a chọpụtara na ọ bụghị ndị nkụzi niile maara 
ka e si eji ICT akụzi ụda asụsụ. onye nchocha mere ka a mata na ọ dị mkpa iji ICT akụzi ihe n’ụlọ akwụkwọ 
sekọndịrị na nke dị elu iji mee ka nkụzi na ọmụmuụ ihe dị mfe.  

Abstract  

The aim of this paper is to discuss the importance of ICT in teaching of sound system in the Igbo language 
in institutions of higher learning and secondary schools in Nigeria. The paper also attempts to enumerate 
the importance of using ICT in teaching of sound system in language studies. The researcher adopted the 
theory of Fishman (1989), using descriptive research design. Data were collected through the instrument of 
oral interview from selected lecturers and teachers from tertiary and secondary schools. It was found that 
many schools do not use ICT in the teaching of Igbo sounds. It was also found that many teachers cannot 
manipulate or use the ICT. It is recommended that in this digital era that ICT should be use in teaching of 
Igbo sounds in both tertiary and secondary schools to enhance efficiency in learning.   

Mkpọlite                                                                                                                
Ntọala  

Nzisa ozi bụ usoro a na-agbaso iji mee ka ihe a chọrọ ka a mata ruo ndị a chọrọ ka ha mata ya, nti. Ozi 
pụtara, ihe e mere, otu a chọrọ ka ihe a ga-eme dị, usoro a ga-esi mee ihe ahụ na mgbe a chọrọ ka e were 
mee ihe ahụ. Nzisa ozi amaka, ọ bụ site na Nzisa ozi ka e si eme ka ihe a chọrọ ịmata maka ya site n’aka 
fere aka. Ihe ọ bụla a chọrọ ka a mara maka ya na-esite na Nzisa ozi.   

E nwere ụzọ dị iche iche e si ezisa ozi malite n’oge gboo ruo n’oge ugbu a. Na mgbe ochie, ndị gboo nwere 
ụzọ dị iche iche ha sị ezisa ozi. Ozi ọ bụla a chọrọ ka onye ọ bụla nụ, nwere otu e si eme ka ndị ahụ a chọrọ 
ka ha nụ ya, nụta ya bụ ozi.  

Otu n’ime ụzọ ndị gboo ji ezisa ozi n’oge nke ha bụ site n’okwu ọnụ. Ọ bụrụ na e nwere ozi a chọrọ ka ntị 
ọzọ nụ, a na-eji ọnụ gwa ya ndị ahụ a chọrọ ka ha nụ ya. Mgbe ụfọdụ, a na-agwakwa mmadụ, onye  e ji 
n’aka na ọ ga-eme dị ka e siri chọọ, ka ọ ga-gwa onye ma ọ bụ ndị a achọrọ ka ọ nụ ma ọ bụ ka ha nụ.  

Ụzọ ọzọ pụtara ihe ndị gboo jikwa ezisa ozi bụ site n’iti mkpu. Dịka Ofọmata (2012) sịrị kọwaa, n’ogbe ọ 
bụla e nwere n’ala Igbo, o nwere ụdị mkpu e ji ezi ọhanaeze ozi. Ọ bụrụ na e tiwe ụdị mkpu ahụ, onye nụrụ 
ya amarala ihe a naekwu maka ya. Ọ bụrụ mkpu na-ekwu ka onye ọ bụla gbakọọ ozigbo, onye ọ bụla amarala 
ma marakwa ebe a ga-agbakọ.Ọ bụrụ nke na-eme ka onye ọ bụla kee nkwụcha, ọsọ ọsọ a nụrụ ya, onye ọ 
bụla amarala na agwọ nọ n’akịrịka. Ọ bụrụ mkpu nke na-ezi ozi banyere ọgụ, onye ọ bụla nụrụ ya amarala 
na ọgụ adaala,  

Ndị Igbo jikwa akụ akwụkwọ ezi ozi. Site n’Okonkwo (2012), ọ bụrụ na mmadụ jee na be mmadụ ma ọ 
hụghị onye ọ bụla, iji mee ka onye nwe ụlọ mara na mmadụ bịara be ya, onye ọbịa ahụ na-akara akụ 
akwụkwọ tinye n’ọnụ ụzọ onye ahụ. Mgbe ọ bụla onye nwe ụlọ batara hụ akụ akwụkwọ ahụ, ọ gaama na 
mmadụ chọtara ya mgbe ọ nọghị n’ụlọ.  

N’oge gboo, o nwere ụdị ozi a na-eji ngwa egwu dị iche iche dịka: ekwe, ikoro, ọja na ogene agbasara ndị 
mmadụ. Mgbe ọ bụla ndị mmadụ nụrụ ụda nke ọ bụla n’ime ha, ha na-eghewe nti ha oghe iji nụ ozi onye 
kụrụ ya chọrọ ime ka ndị mmadụ mata. Nke ọ bụla n’ime ha na-enwe ihe ọ na-egosi n’obodo dịka: mgbe ọ 
bụla a nụrụ ụda ikoro, a mara na nnukwu ihe mere.  

A na-esitekwa n’igbu ọja ezisa ozi. Ogbu ọja na-esite n’ọja ọ na-egbu na-agwa ọhanaeze okwu. Onye ọ bụla 
na-aghọta asụsụ ọja na-aghọta ihe ogbu ọja na-ekwu. Ụda egbe sokwa n’otu n’ime ụzọ nzisa ozi e nwere 
n’oge gboo. O nwere ụdị ụda egbe a ga-anụ, a mara na ọ bụ ozi ka e ziri ma marakwa ụdị ozi egbe ahụ na-
ezi. A na-ejikwa okporohịhịọ ezi ozi oge gboo. Ụdị izi ozi a bụ onye maara maka ya ga-aghọta ihe e ji 
okporohịhịọ were na-ezi ya. N’oge gboo, onye ọ bụla na-ama ihe nke ọma ma na-ekekwa nkwụcha mgbe 
niile site n’ighewe nti oghe, ịnụ ozi ọ chọrọ.  
 
N’oge ugbu a, e nweela ụzọ dị iche iche e si ezisa ozi, maka n’ihe na-agbanwe site n’ụbọchi ruo n’ụbọchi. 
Otu n’ime ụzọ ogbara ọhụrụ e si ezisa ozi n’oge ugbu a bụ site n’ihe a naakpọ ICT. ICT bụ Information 
communication technology na bekee. Ọ bụ ụzọ e si eji igwe okwu dị iche iche eme ka ozi ruo ndị mmadụ 
nti n’atụfughị oge. Ọtụtụ igwe dị iche iche ka a na-eji eme ka ozi ruo ndị mmadụ aka.  

N’ime ihe niile dị n’ime ụwa Chukwu kere, ọ bụ naanị mmadụ ji asụsụ ezisa ozi site n’ịsụ asụsụ. Ma mmadụ 
na anụmanụ, nwechara ọnụ. Ma e wepụ mmadụ, anụmanụ ndị ọzọ bụ ụzụ ka ha na-eme. Ọ bụ naanị mmadụ 
ka Chukwu nyere ikike ikwu okwu. Ọ bụkwa site n’asụsụ na okwu mmadụ na-ekwu ka mmadụ na ibe ya si 
emekọrịta ma naezikọrịtakwa ozi. Ọ bụ site na nsogbu ụmụ akwụkwọ na-enwe n’ịkpọpụta ụdaasụsụ 
kpalitere nchọcha a.  

Ntulegharị Agụmagụ  

Ọrụ nchụcha a lebara anya na ntulegharị ederede na nchịkọta.  

Atụtụ nkọwa okwu ụfọdụ (Conceptual Framework)  

Ntulegharị Atụtụ dị iche iche n’isiokwu (Theoretical Studies)  

Ntulegharị Nchọpụta ndị ọzọ merela n’isiokwu (Empirical Studies)  

Atụtụ Nchọcha (Theoretical Framework)  
Nchịkọta Ntụlegharị Agụmagụ (Summary of Literature Review)  

Ntulegharị Atụtụ  

Atụtụ a gbasoro n’ọrụ a bụ atụtụ Adịm gara gara asụsụ bụ nke onye chọpụtara ya bụ Fishman, n’afọ (1989). 
Atụtụ a na-eleba anya ka asụsụ si didebe gara gara. Nke a bụ ịchọpụta ma ọ naanwụ anwụ ma ọ na-akwụdosi 
ike. Atụtụ a kwenyere na asụsụ nọ ọnọdụ ka ihe dị ndụ, nke bụ a mụọ ya, ọ malite ito eto, ma ọ bụkwa nwụọ 
anwụọ ma e leghị anya. N’ịkọwapụta atụtụ a, Mbah na Mbah (2014) depụtara ụzọ ọnọdụ atọ nke nwere ike 
iweta ọnwụ asụsụ; nke mbụ bụ mgbe otu agbụrụ wakporo agbụrụ ọzọ tụmmadị nke ọ ka ike, o nwere ike 
ịmanye nke ọ wakporo ka ọ kwusị asụsụ ya ma soro ha sụba nke ha. Ụdị ọnọdụ a pụtara ihe n’etitu ndị Rome 
na ndị Greek. Nke abụọ bụ nke na-apụta ihe n’ụdị ịma iwu ka a sụba naanị otu asụsụ n’obodo e nwere ọtụtụ 
asụsụ. nke a na-ebute ọnwụ asụsụ nke ndị nwe ya dị naanị ole na ole. N’ihi na mgbe ọ bụla onye ikpeazụ 
maara asụsụ a nwụrụ, mara na nke asụsụ ahụ agaala. Nke atọ bụ enweghị mmasị nke ndị nwe asụsụ n’ebe 
asụsụ ha dị. dị ka ọ dị, ndị mmadụ na-eche na ịsụ asụsụ ahụ bịara abịa bụ iji gosi na ha ma ka e si asụ na ha 
ma awa anya nakwa igosi ịkpa nganga. Site na nkọwa ndị a, atụtụ a na-enye aka ịkpalite mmụọ ndị nwe 
asụsụ maka asụsụ ha. Fishman (1989) gara n’ihu kọwaa sị na a gbakọọ ebe e ji asụsụ arụ ọrụ n’ebe dị iche 
iche nke a ga-egosipụta etu asụsụ sị dị gara gara.  

Onye ọzọ kwuru okwu maka atụtụ a bụ Stewart (1968) n’ime Mbah na Mbah (2014). Ọ sịrị na, a na-ekwu 
na a sị na asụsụ na-arụ ọrụ dị aṅaa, ọ pụtara na ọsụụ na ọnụụ ji ya arụ ọrụ n’ọnọdụ mmekọrịta dị aṅaa. Nke 
a na-egosipụta onwe n’okwu ahụ nke na-asị na asụsụ na ewumewu obodo gbara ndụ.  

Chambers (1995) n’ime Mbah na Mbah na nke ya sịrị na atụtụ gara gara bụ asụsụ metụtakwara ka asụsụ sị 
arụdebe ọrụ n’obodo tụmadị n’ebe e nwere ọtụtụ asụsụ. Ya bụ, ọ bụrụ na a na-asụ ma jiri ya na-arụ ọrụ dị iche 
iche n’obodo ebe e nwere ọtụtụ asụsụ, nke a pụtara na ọ dị gara gara ma kwusie ike n’ebe asụsụ ndị ọzọ nọ.  

Nabata ICT  

Ugbu a, ọnọdụ nzikọrịta ozi agbanweela. Ọ bụghịkwa otu ahụ ndị Igbo si ezikọrịta ozi mgbe ahụ ka ọ dị taa. 
Ihe mgbanwe adịla n’ihi mbata ICT. ICT dịka Okafor (2010) sịrị kọwaa ya bụ ụzọ ọ gbara ọhụrụ dị iche 
iche e were na-ezisa ozi. Ọ bụ ndị ọcha wepụtatra nzikọrịta ozi nke ICT. Ọ bụ site n’ikuku ka ozi igwe ozi 
niile ahụ si aga ma sịrịkwa na-agakwuru onye e mebere ya. Dị ka Ọfọmata (2012), sịrị kwuo, ụfọdụ n’ime 
igwe ozi ndị ahụ bụ leta, tiivii. Redio. Komputa, igwe ozi ikuku (ntaneeti, leta ikuku (E-meelu) foonu.  

N’ezie. Nzikọrịta ozi niile a na-emezi ugbu a bụ site n’igwe ozi ọgbara ọhụrụ ndị a. ndị ọzọ bụkwa video 
camera, Rekọda, video disk dgz.  

Usoro ozi leta bụ usoro isi n’ide ozi n’akwụkwọ were zikọrịta ozi. Onye chọrọ iji ya zie ozi dechaa ozi ya, 
o zipu ya ma zigara ya onye ahụ ọ chọrọ izi ozi onye ọ ga-abụ ọ gụchaa ya, ọ gwa ya uche ya site 
n’ideghachiri ya nke ya  

Nzikọrịta ozi keteknọlọji tiivii bụkwa usoro ọgbara ọhụrụ ozi si eru ọha mmadụ aka. Nke a na-eme ka onye 
na-ezi ozi naahụ onye ọ na-ezi ya bụ ozi anya. Nke redio bụ nke ọ na-abụ naanị olu onye na-ezi ozi ka a na-
anụ. Kọmputa bụ igwe nzikọrịta ozi nke e ji ezigara mmadụ ọtụtụ ozi dị iche iche dị ka edemede, 
mkparịtaụka, foto, egwu, akụkọ ụwa, usoro ndụ, nkọwa okwu na ọtụtụ ihe ndị ọzọ. Ntaneeti bụkwa nke e si 
na ya were na-enweta ma na-ezipukwa ozi ọ bụla n’ụwa gbaa gburu gburu. I-meelu bụ leta nke e si n’igwe 
ozi were ede naejighị mkpisi ma ọ bụ akwụkwọ, ma na onye a na-edegara   na-enweta ya ọsọ ọsọ.  

Foonu ma ọ bụ ekwenti bụkwa igwe nzikọrịta ozi ọzọ ndị bekee rụpụtara mmadụ na ibe ya ji ezikọrịta ozi 
ma ọ bụ akparịta.  

ICT na Asụsụ Igbo  

Asụsụ bụ ụda nke ọ bụ naanị mmadụ na-eme. Ụda mmadụ naemepụta bụ ụda a haziri ahazi nke nwere ọtụtụ 
ihe dị iche iche dịkwa omimi. Sapir (1921) kwuru na o nweghị obodo ọ bụla kpọrọ onwe ya mba nke na-

enweghị asụsụ. Asụsụ bụ ụzọ mmadụ na ibe ya si emekọrịta. Onuora (2000) kwuru na ọ bụ site n’asụsụ ka 
ndị mmadụ si akọwa onwe ha. Asụsụ bụ okwu mmadụ na-ekwu n’ọnụ. Ọ bụ site n’asụsụ ka onyenkuzi na 
ụmụ akwụkwọ si enwe mmekọrịta.  

ICT na asụsụ na-agakọ ọnụ. Ọ bụ asụsụ ka a na-etinye n’ime ICT wee jiri ya na-arụ ọrụ. ICT dịka kọmputa 
bụ ihe i tinyere ka o nyere gị aka ka ọ ga-enye gị (gabbage in, gabbage otu). Mgbe nwa akwụkwọ na-amụ 
n’igwe kọmputa otu e si akpọpụta ụda dị iche iche, o nweghị ike ichefu ya echefu. Ọ ga-amụtakwa otu ndị 
na-akpọpụta ya na kọmputa si edebe ọnụ were kpọpụta nke ya. Otu aka ahụ, nwata ọ bụla e ji igwe tiivii, 
redio na ndị ọzọ kuziere mkpọpụta ụda na-abụ a kwaa a kwụrụ n’ebe ọmụmụ mkpọpụta ụda dị.  

Asụsụ Igbo e toruela ogo iji ICT kuzie ya dịka ọgbọ ya French. Ọ dị mkpa na a kwagoro asụsụ Igbo n’ogogo 
dị elu. Shymee na Phil (2012) kwuru na a gba nkiti hapụ ime ka nkanaụzụ pụta ihe n’ebe ọ dị ukwuu 
n’ọmụmụ asụsụ ha na ndị Igbo ga-aga n’ihi ịnọ n’isi (blindness). N’ihi nke a ka ndị nkuzi ọ kachasị ndị nọ 
na sekọndịrị na mahadum ga-eme ka asụsụ Igbo bụrụ ihe ga-aba ụmụ akwụkwọ n’ụbụrụ ma mekwaa ka 
teknọlọji nke ọgbọ a nọ n’ime ya bụrụ ihe gaapụta ihe n’ebe ọrụ ha dị, ọ bụghị naanị ịba uru n’ọgbọ a nọ na 
ya, kama ka e mee ka asụsụ Igbo bụrụ ihe ga-apụta ihe n’ụwa gbaa gburu gburu. Nke a mere Skyamlee na 
Phil (2012) jiri kwuo na ọgbọ a bụ ihe ịma aka n’ihu na ọrụ nye ndị nkuzi nke ọgbara ọhụrụ.  

Nke a mere o ji dị mkpa ka e nyochaa ogogo otu e si eji ICT akuzi ụda asụsụ Igbo ma marakwa ihe ịma aka 
n’ihu cheere ndị nkuzi asụsụ n’ihu mgbe ha na-agba mbọ ịhụ na ha kwalitere ọnọdụ iji ICT na-akụzi ụda 
asụsụ Igbo. Ọ bụrụ na ndị nkuzi asụsụ Igbo na sekọndịrị na mahadum ga-amụta iji ICT kuzie ụda asụsụ 
Igbo. Ọ ga-eme ka asụsụ Igbo pụta ihe dị ka asụsụ English. French. German ggz si pụta ihe n’ụdị nke ha.  
Mgbe ICT ga-abụ iwu n’iji kuzie ụda n’ụlọ akwụkwọ ala anyị dị iche iche, ndị nkuzi Igbo ga-adịwanye 
uchu n’ịmụta otu e si eji kọmputa arụ ọrụ.  

Iwebata ICT n’ikuzi ụda asụsụ Igbo ga-eme ka ọtụtụ ndị mmadụ nwee mmmasị ịgụ asụsụ Igbo n’ụlọ 
akwụkwọ dịgasị elu. ICT dị ka Eze (2016) si kwuo ga-enyere onye nkuzi aka ime ka ọ hazie ọnụ ọgụ ụmụ 
akwụkwọ buru ibu site n’isi n’ụzọ intaneeti ma ọ bụ E-learning wee kuziere ụmụ akwụkwọ ihe.  

Mmechi  

A chọpụtara na e nweela ihe mgbanwe dị n’ihe gbasra nkuzi. Iji teknọlọji ọgbara ọhụrụ akụzi ihe abatala 
n’ọrụ nkuzi. Iji ngwa ICT kụzi ihe tụmadị ụda bụ ihe ga-enye aka kwagoo asụsụ Igbo n’ogogo dị elu. Ohere 
dịrị ndị nkuzi niile ma ndị sekọndịrị ma ndị mahadum ịga wulite onwe ha site n’ịmụ ka e si eji ICT akụzi 
ihe tụmadị ikuzi ụda n’ụlọ akwụkwọ dị iche iche.  

N’ime ka asụsụ Igbo ruo n’ogogo ogbo ya bu asụsụ bekee na ndị ọzọ. Gọọmenti ala anyị kwesịrị itinye anya 
n’ihe gbasara ICT na nkuzi Igbo. Ọ kwesịrị ịgba mbọ hụ na e kesara igwe kọmputa n’ụlọ akwụkwọ sekọndịrị 
dị iche iche ma nye ha igwe na-enye iji wee na-etinye oge ndị inye ọkụ e wetaghị ọkụ.  

